
(Avatangiisinut, Pinngortitamut, Nukissiuutinut Ilisimatusarnermullu Naalakkersuisoq)  

 

Erngup nukingata nukissiornermut atorneqartarnera pillugu Inatsisartut inatsisaannik allannguineq pillugu 

Inatsisartut inatsisaat  

 

Tassani pineqartut paasivagut tassaasut akuersissuteqarnermut piumasaqaatinut aamma atuinissamut 

akuersissutit atuuffissaannut iluarsiissutit. 

Allannguut ima ittoq paasivarput, taasalu  erngup nukingata nukissiornermut atorneqartarnera pillugu 

Inatsisartut inatsisaat nr. 5, allanngussasoq imaalilluni ”Atuinissamut akuersissutit ukiut 60-it tikillugit 

atuuttussanngorlugit nalunaarutigineqartassasut. Imm. 2. Erngup nukinganik innaallagissiorfiup 

sananeqarluni aallartinneqannginnerani nalunaarusiat uppernarsaatillu piumasarineqartut 

suliarineqassapput, aammalu Naalakkersuisunit akuerineqassallutik. Naalakkersuisut atuinissamut 

inatsisissatut allannguutissaat ataatsimiitsitaliamut susassaqartumut suliassanngortinnagu akuerivarput. 

 

Erngup nukinganik nukissiorneq Nunatsinni pigisatta annerpaat ilagimmasssuk nunami sumiiffinni arlalinni 

minguitsumik akikitsumillu nukissiornissamut tunngaviusoq, aamma nunanit allanit erngup nukinganik 

atuinermut aningaasaliissuteqarnissamik pileritsatsitsinikkut nunatsinnut isertitaqarnissamut 

periarfissaammat paasivarput.  

Naalakkersuisut allannguutissatut siunnersuutaat ingerlatseqatigiiffinnut erngup nukinganik 

nukissiorfimmut aningaasaliiumasunut pilerinarnerulersitsissaat kissaatigaarput. Aningaasaliisartut 

aningaasaleerusussuseqarnerulernissaat siunertaavoq, piffissami sivisunerusumi atorluaanerup 

isertitassaat qularnaassammagit. Tamanna nunanit allanit aningaasaliisussarsiornissamut 

periarfissaqarnerulersitsissaaq, taamaalillutalu erngup nukinganik niuernikkut atuinerup 

iluanaarutaasinnaanera annertusissallutigu. Ilutigalugu erseqqissarusuppara avatangiisinik pinngortitamillu 

piumasaqaativut aalajangiusimalluinnaratsigit. Sanaartorneq aallartinneqarsinnaanngilaq uppernarsaatit 

pisariaqartut Naalakkersuisunit akuersissutigineqartinnagit. Allannguissutigisassaq tassaavoq 

akuersissummik tunniussiniarnermi tulleriiaarneq piffissarlu atuiffiusoq, tamannalu aningaasaliisunut 

eqaannerusumik ingerlanissamut periarfissiissaaq.  

Erngup nukinganik atuinerup illersorneqarnissaanik ilisimatuussutsikkullu tunngavissaqarluarneranik 

qulakkeerinnittumik piumasaqaatinik aalajangiusimanninnerput attatiinnarneqarnera qujarupparput. 

Siunnersuut taama isikkoqartillugu akueraarput. 

 

 


